
ვერსია 
პრემიერ-მინისტრმა მთავრობაში სტრუქტურული ცვლილებები წარადგინა (ვერსია) 

საქართველოს პრემიერ-მინისტრმა მამუკა ბახტაძემ სტრუქტურული ცვლილებები წარადგინა. როგორც ბახტაძემ მთავრობის ადმინისტრაციაში გამართულ ბრიფინგზე განაცხადა, სტრუქტურული ცვლილებების შედეგად დარჩება 10 სამინისტრო და 1 სახელმწიფო მინისტრის აპარატი. 

გამოცემა მკითხველს ცვლილებებს დეტალურად აცნობს. 

უკვე ცნობილია, რომ საპარლამენტო ოპოზიციური პარტიები „ნაციონალური მოძრაობა“ და „ევროპული საქართველო“ ცვლილებებს მხარს არ დაუჭერენ, „პატრიოტთა ალიანსი“ კი გადაწყვეტილებას მას შემდეგ მიიღებს, რაც მინისტრთა კაბინეტის ახალი შემადგენლობა გასაჯაროვდება.

რომან გოცირიძე ფიქრობს, რომ ცვლილებები მხოლოდ მინისტრების შეკვეცის აქციად არ უნდა იქცეს. 

ზურაბ ჭიაბერაშვილის აზრით კი, მამუკა ბახტაძის მიერ წარდგენილი ცვლილებებით ქვეყანაში სიღარიბის დაძლევა ნაკლებად მოსალოდნელია. 
გია ვოლსკი: სტრუქტურული ცვლილებები ახალი პრემიერ-მინისტრისა და საპარლამენტო უმრავლესობის ერთობლივი მუშაობის შედეგია (ვერსია) 

ავტ.: თათია გოჩაძე 

ინტერვიუ გია ვოლსკისთან 

გია ვოლსკი აცხადებს, რომ სამინისტროების შერწყმასთან დაკავშირებით საკმაოდ რაციონალური, დიდი ხნის განმავლობაში დამუშავებული გადაწყვეტილება იქნა მიღებული და ოპონენტების კრიტიკა, რომ განათლებისა და კულტურის სამინისტროს შერწყმა არ უნდა მომხდარიყო, გაუმართლებელია. 

ვოლსკი აქვე განმარტავს, რომ სამთავრობო ცვლილებები მხოლოდ ბიძინა ივანიშვილის პოლიტიკაში დაბრუნებას არ უკავშირდება. – „პირდაპირ ბიძინა ივანიშვილთან დაკავშირება ამ კონკრეტული შედეგის არ არის მართებული, ვინაიდან, ცვლილებების საჭიროებაზე, კონცეფციასა და ხედვაზე, რასაკვირველია, ვისაუბრეთ ბიძინა ივანიშვილის ჩართულობაც არის ინტენსიური, მაგრამ ამ სისტემის ჩამოყალიბება ახალი პრემიერ-მინისტრისა და საპარლამენტო უმრავლესობის ერთობლივი მუშაობის პროდუქტია“, - აცხადებს გია ვოლსკი და დასძენს, რომ ამ ეტაპზე დამატებითი ცვლილებები, დიდი ალბათობით, აღარ იქნება. 
საპარლამენტო უმრავლესობის წევრი კოლეგის, დავით ჭიჭინაძის განცხადებებსაც განიხილავს. მისი თქმით, ვადამდელ არჩევნებთან დაკავშირებით ჭიჭინაძის ფრაზის ინტერპრეტაცია მოხდა და დეპუტატმა ხაზგასმით აღნიშნა, რომ ვადამდელი არჩევნების საჭირობა იმ შემთხვევაში დადგება, თუკი მთავრობა და ცვლილებები შედეგს ვერ აჩვენებს. გია ვოლსკი ამბობს, რომ ამ ეტაპზე კრიზისის საფრთხე არ არსებობს და ვითარების დამძიმებას „ნაციონალური მოძრაობა“ და „ევროპული საქართველო“ ცდილობენ. 

„ქართული ოცნების“ წარმომადგენელი აქვე ხაზს უსვამს, რომ დავით სარალიძის საქმეზე საგამოძიებო კომისია აქტიურად მუშაობს და ყველაფერი წარიმართება ისე, რომ მოსახლეობას საქმესთან დაკავშირებით კითხვები აღარ დარჩება. – „არ მოველი, რომ სახელმწიფოს მიმართ დარჩება პრეტენზიის ის დონე და სამართლიანობის მიმართ დამოკიდებულება, რაც ხალხს ამ მიზეზით ქუჩაში გამოიყვანს“, - აღნიშნავს ვოლსკი და დასძენს, რომ ტრაგედიის საკუთარი პოლიტიკური მიზნებისთვის გამოყენება ძალიან დიდი უზნეობაა. 

ნატურალური რძისა და ფარმაცევტული პროდუქცია დღგ-სგან გათავისუფლდება - რა ფისკალური ეფექტი და რისკი ახლავს მთავრობის ახალ ინიციატივას? (ვერსია) 

ავტ.: მაია მიშელაძე

სტატიის შესავალში ჟურნალისტი წერს, რომ პრემიერ-მინისტრმა მამუკა ბახტაძემ მთავრობის ახალი შემადგენლობის დამტკიცებამდე, ადგილობრივი წარმოების წახალისება გადაწყვიტა და სამთავრობო პროგრამაში დეტალურად აღწერა ის საკანონმდებლო ინიციატივა, რომლითაც ქართული წარმოების ნატურალური რძე და რძის ნაწარმი, ასევე, ფარმაცევტული პროდუქცია დღგ-სგან სრულად თავისუფლდება. 

მამუკა ბახტაძის კიდევ ერთი ინიციატივის თანახმად, გადამხდელებს, რომელთაც აქტივობები არ უფიქსირდებათ, 2013 წლის პირველ იანვრამდე დარიცხული საგადასახადო დავალიანება სრულად ჩამოეწერება. 

აღნიშნულ ინიციატივაზე „ვერსია“ ყველის მწარმოებელთა გილდიის თავმჯდომარე ანა მიქაძე-ჩიკვაიძეს ესაუბრა, რომელიც ამბობს, რომ ეს წინადადება ფინანსთა მინისტრს თავად შესთავაზა, თუმცა, არ ეგონა, თუკი მამუკა ბახტაძე პრობლემას სერიოზულად მოეკიდებოდა.  ანა მიქაძე-ჩიკვაიძის ცნობით, ერთ-ერთ შეხვედრაზე მან მინისტრს ინიციატივა გააცნო, მოგვიანებით კი პირისპირი დიალოგი გაიმართა და სამინისტრომ საკითხზე მუშაობა დაიწყო, რაც მისასალმებელი და დაუჯერებელია. – „მინისტრმა ჩემი წინადადება კი მოისმინა, მაგრამ ასე მხოლოდ თავაზიანობის გამო მიპასუხა-თქო. ერთი თვის თავზე, სამინისტროში დამიბარა და როდესაც მივედი, აღმოვაჩინე, რომ შეხვედრას მხოლოდ მე უნდა დავსწრებოდი, რაც ძალიან გამიკვირდა. მის კაბინეტში შესულს, ფინანსთა მინისტრი სტუდენტივით, ფურცლით ხელში დამხვდა, სადაც ამოწერილი ჰქონდა, აბსოლუტურად ყველა საკითხი. როგორც ჩანს, კონსულტაცია გაუვლია დარგის სპეციალისტებთან და მე, მეყველე ანა მიქაძეს, ფინანსთა მინისტრი მომზადებული დამხვდა! არაფერს ვაჭარბებ, ყველა ჩემს კითხვას უპასუხა... ვინც მიცნობს, კარგად იცის, რომ ზოგადად, ხელისუფლებების მიმართ ლოიალობით არ გამოვირჩევი, პირიქით, ყოველთვის ვაკრიტიკებ და ერთ თეთრსაც კი ვაყვედრი ხოლმე, მაგრამ ამ კონკრეტულ შემთხვევაში, მართლა გავოგნდი“, - ყვება ანა მიქაძე-ჩიკვაიძე და აქვე დასძენს, რომ ინიციატივასთან დაკავშირებით სამინისტროდან პერიოდულად ეკონტაქტებოდნენ და შედეგი სწორედ ახლა, მთავრობის დამტკიცების დროს დადგა. 

ანა მიქაძე-ჩიკვაიძე ინიციატივის დადებით მხარეებს განიხილავს და ამბობს, რომ საგადასახადო შეღავათების შედეგად საქართველოში რძის წარმოება და კონკურენცია გაიზრდება, რაც დღეისათვის პრობლემაა, რადგან ქვეყანაში რძის პროდუქტის მხოლოდ 30% მზადდება ნატურალური ინგრედიენტით, დანარჩენში კი ფხვნილი გამოიყენება. – „ასეთი ინიციატივა ფერმასაც გააძლიერებს და ფერმერსაც. კარგია, როდესაც მთავრობა ამ ყველაფერს იჯერებს და მეტიც, ზრუნვას იწყებს, ამიტომ, მადლობის მეტი რა მეთქმის!“. 

სტატიაში აღნიშნულია, რომ საპარლამენტო უმცირესობამ „ქართული ოცნების“ ამ ინიციატივას მხარი არ დაუჭირა. მეტიც, ზურაბ ჭიაბერაშვილმა გამოთქვა მოსაზრება, რომ ეს კონკრეტული ბიზნესის წახალისებაა და მას კონკურენციასთან არაფერი აქვს საერთო. 

ინიციატივა არ მოსწონს ფარმაცევტული ბაზრის მკვლევარ თინა ტურძილაძესაც. მისი თქმით, ამ შემთხვევაში კონტრაფაქტული წარმოების გაზრდის რისკები არსებობს. – „ცხადია, სუბსტანციების იმპორტზე დღგ-ს გაუქმება საწარმოო თვითღირებულებას შეამცირებს, მაგრამ არც დღგ-დან დაზოგილი თანხა და არც ქართული ბაზრის მოცულობა, ქართული საწარმოს რენტაბელურობისთვის საკმარისი არაა“, - აცხადებს ტურძილაძე და დასძენს, რომ ქართული ფარმაცევტული წარმოების მხარდასაჭერად ხელისუფლებამ ექსპორტზე პროდუქციის გატანა უნდა წაახალისოს, ამავდროულად შექმნას წამლების ხარისხისა და სანდოობის შესამოწმებელი სისტემა, რაც მწვანე შუქს აუნთებს ქართულ მედიკამენტებს მსოფლიო ბაზარზე. 
„ინტელიგენცია ხალხის ტვინი კი არა, ნეხვია“ - როგორ გაჩნდა ტერმინი „წითელი ინტელიგენცია“ და რატომ სარგებლობდნენ სამთავრობო პრივილეგიებით ე.წ. შემოქმედებითი ფეისები (ვერსია) 

ავტ.: ნათია დოლიძე 

სტატიაში „წითელი ინტელიგენციის“ მნიშვნელობაა განმარტებული. აქვე,  ნათქვამია, რომ მას შემდეგ, რაც გიორგი შენგელაიამ ბიძინა ივანიშვილის მიმართ არაეთიკური განცხადებები გააკეთა და „დაუკრეფავში გადავიდა“, საზოგადოებაში კვლავ აქტუალური გახდა წითელ ინტელიგენციაზე საუბარი. ჟურნალისტის ცნობით, გიორგი შენგელაიას განცხადებებმა გააჩინა განცდა, რომ ინტელიგენციის წარმომადგენლები ქვეყნის ბედზე კი არ ზრუნავენ, არამედ პირადი ინტერესების გამო ერთვებიან საზოგადოებრივ ცხოვრებაში. 
„ისიც უნდა აღინიშნოს, რომ ინტელიგენცია, ცოტა არ იყოს, უმადურია. ამას მოწმობს რეჟისორ შენგელაიას ბოლოდროინდელი განცხადებებიც ანუ ადამიანი 20 წლის განმავლობაში ე.წ. სტიპენდიას იღებდა და ახლაც იღებს, თან აცხადებს, მეკუთვნისო. კი, ბატონო, მართლაც კარგი ფილმები აქვს გადაღებული, მაგრამ ვინ რა ვალდებულია, რომ სტიპენდია დაუნიშნოს, ან ისიც გაურკვეველია, კინოსტუდიის დირექტორად რატომ უნდა დაენიშნათ? ასევე, საკითხავია, მისი რეკომენდაციით კონკრეტული ადამიანი კონკრეტულ რაიონში მაჟორიტარად რატომ უნდა დაესახელებინათ?“, - კითხულობს ჟურნალისტი. 

სტატიაში ინტელიგენციის, როგორც იდეოლოგიის ნაწილის ჩამოყალიბების ისტორიაა მოთხრობილი და ნახსენებია ვლადიმერ ლენინის ცნობილი ფრაზა - „ინტელიგენცია ხალხის ტვინი კი არა, ნეხვია“. 

რა ფუნქცია ექნებათ და რა კრიტერიუმებს უნდა აკმაყოფილებდნენ მართლწესრიგის ოფიცრები? (ვერსია) 

ავტ.: მაია მიშელაძე 

ინტერვიუ შინაგან საქმეთა სამინისტროს საინფორმაციო-ანალიტიკური დეპარტამენტის დირექტორის მოადგილე მიხეილ დაუშვილთან 

მიხეილ დაუაშვილი მართლწესრიგის ოფიცერის ფუნქციებს განმარტავს და ამბობს, რომ ახალი ინსტიტუტის შემოღება კრიმინალური პოლიციის სიღრმისეული რეფორმის ფარგლებში გადაწყდა. დაუაშვილის განცხადებით, მართლწესრიგის ოფიცრები საზოგადოებასა და პოლიციას შორის ნდობის აღდგენას შეუწყობენ ხელს და მოსახლეობის იმ პრობლემებს მოაგვარებენ, რომელიც კრიმინალი არ არის, თუმცა, შესაძლოა, დანაშაულის გამომწვევი მიზეზი იყოს.
რესპონდენტის თქმით, მართლწესრიგის ოფიცერი უბნის ინსპექტორის საუბნო ფუნქციას გადაინაწილებს, ოპერატიულ-სამძებრო და საგამოძიებო ღონისძიებებში კი კვლავ ინსპექტორები იქნებიან ჩართულნი.
ავთანდილ ხურციძეს 40 წლიანი სასჯელი ან უვადო პატიმრობა ემუქრება (ვერსია) 

რუბრიკა - „პატიმრის დღიური“ 

„ვერსია“ ამერიკის შეერთებულ შტატებში ბოლო დროის ყველაზე გახმაურებული საქმის დეტალებს განიხილავს. საუბარია „კანონიერ ქურდ“ რაჟდენ შულაიასა და ყოფილ მსოლფიო ჩემპიონ ავთანდილ ხურციძეზე. რაჟდენ შულაია მეორე ადამიანია, ვისთან მიმართებითაც აშშ-ს პროკურატურამ ტერმინი „კანონიერი ქურდი“ გამოიყენა. 

გამოცემის ცნობით, ბრალდებულების წინააღმდეგ პროკურატურას არაერთი მტკიცებულება აქვს, მათ შორის, მათი დაჯგუფების წევრების აღიარებითი ჩვენებები, თუმცა, ავთანდილ ხურციძე და რაჟდენ შულაია ამ დროისთვის ბრალს არ აღიარებენ. 
სასამართლო სხდომაზე პროკურორმა დასკვნით სიტყვაში წარმოსთქვა, რომ შულაიასა და ხურციძის თავისუფლად გადაადგილება თითოეული მოქალაქისთვის უდიდესი საფრთხეა, რადგან ისინი ფულსა და პროდუქციას ართმევდნენ ნებისმიერ ბიზნესმენს, უარის მიღების შემთხვევაში კი სასტიკად უსწორდებოდნენ. 

წინასწარი პროგნოზით, მოსამართლე ავთანდილ ხურციძეს  40 წლიან, რაჟდენ შულაიას კი სამუდამო პატიმრობას მიუსჯის. 

რეზონანსი 

ბახტაძის მთავრობაში სუბარი და გიორგაძე ვერ მოხვდებიან, წულუკიანის საკითხი გაურკვეველია (რეზონანსი) 
ავტ.: ეკატერინე ბასილაია

გამოცემის ცნობით, უკვე გარკვეულია სამთავრობო სტრუქტურა, პრემიერ-მინისტრს კი მინისტრთა კაბინეტის წევრებიც შერჩეული ჰყავს, მაგრამ მათ ვინაობას ამ ეტაპზე არ ასახელებს. დიდი ინტერესის მიუხედავად, მამუკა ბახტაძემ მომავალი მთავრობის წევრების ვინაობა არ დაასახელა. განაცხადა მხოლოდ ის, რომ მინისტრთა კაბინეტში ახალ სახეებთან დაკავშირებით კონსულტაციები დასრულდა და ახალი სამთავრობო გუნდის შემადგენლობა მაშინ გასაჯაროვდება, როდესაც პარლამენტში მოხდება მათი წარდგენა. როგორც ცნობილია, სამთავრობო გუნდში ერთ-ერთი "ახალი სახე" აშშ-ში მცხოვრები ეკონომისტი დავით ამაღლობელი იქნება, რომელიც ფინანსთა მინისტრის პოსტს დაიკავებს. 

სტატიაში ნათქვამია, რომ 42 წლის დავით ამაღლობელი, ბოლო 9 წელია, აშშ-ში მუშაობს საერთაშორისო სავალუტო ფონდში უფროსი ეკონომისტის პოზიციაზე. 2007 წლის ნოემბრიდან 2009 წლის თებერვლის ჩათვლით საქართველოს ეროვნული ბანკის პრეზიდენტის მოვალეობის შემსრულებელი იყო.

„რეზონანსი“ წერს, რომ უკვე დადასტურებულია, მინისტრთა კაბინეტში არ იქნებიან სოზარ სუბარი და მიხეილ გიორგაძე, სამთავრობო გუნდის წევრებად კი კვლავ ვიხილავთ დავით სერგეენკოს, ქეთევან ციხელაშვილს, მაია ცქიტიშვილს, გიორგი გახარიასა და ლევან იზორიას.  თეა წულუკიანისა და კახი კახიშვილის თანამდებობაზე დარჩენის საკითხი კი კვლავ გაურკვეველია. 
სტატიაში ხაზგასმულია, რომ მთავრობის გუშინდელ სხდომას, რომელსაც ბახტაძე პრემიერ-მინისტრის რანგში პირველად ხელმძღვანელობდა, იუსტიციის, სასჯელაღსრულებისა და განათლების მინისტრები არ ესწრებოდნენ, რამაც ერთგვარი კითხვებიც გააჩინა. ჟურნალისტების შეკითხვის პასუხად ინფრასტრუქტურის მინისტრმა მაია ცქიტიშვილმა თქვა, რომ თეა წულუკიანი, კახი კახიშვილი და მიხეილ ჩხენკელი მივლინებაში არიან და ეს არავითარ კავშირში არ არის ცვლილებასთან.

საპარლამენტო უმრავლესობის წევრები მთავრობის სტრუქტურულ ცვლილებას ეხმაურებიან და ამბობენ, რომ "მცირე მთავრობის" იდეა ქვეყანაში არსებული გამოწვევების საპასუხოდ, მათ შორის, ეკონომიკური პრობლემების მოსაგვარებლად ერთ-ერთი გამოსავალია. ამასთან, "ოცნებაში" არ იციან, ვინ დარჩება ახალ მთავრობაში, თუმცა ამბობენ, რომ გუნდისთვის ახალი სახეები და ახალი ენერგია მნიშვნელოვანია.

მამუკა ბახტაძის გეგმას საპარლამენტო უმრავლესობაში თითქმის ყველა იწონებს, თუმცა, მაგალითად, ნუკრი ქანთარია ძალიან უკმაყოფილოა კულტურის სამინისტროს განათლების სამინისტროსთან შეერთებით. მისი აზრით, განათლებისა და კულტურის სამინისტროების შერწყმა სახიფათოა, რის გამოც სამთავრობო ცვლილების მხარდაჭერას არ აპირებს და ამბობს, რომ ამ შერწყმით ტერმინი - კულტურა ხმარებიდანაც კი ამოვარდება.

ბახტაძის "მცირე მთავრობის" კონცეფციას მაინცდამაინც დიდი მოწონებით არც ოპოზიციაში ხვდებიან. ოპოზიციის კრიტიკა ეხება იმას, რომ როდესაც მთავრობა ასეთ მნიშვნელოვან სტრუქტურულ ცვლილებას წარმოადგენს, მას უნდა ახლდეს კონკრეტული გათვლა, რა თანხა იზოგება ბიუჯეტიდან და სად იქნება ეს თანხა მიმართული. მსგავსი გათვლა კი ამ ცვლილებას არ ახლავს და ამიტომ ეჭვობენ, რომ არანაირი ხარჯის შემცირება და დანაზოგი არ იქნება.

იგორ კვესელავა: "განათლებისა და მეცნიერების მინისტრი სამეცნიერო წრეებიდან უნდა შეირჩეს" (რეზონანსი) 

ავტ.: ია აბულაშვილი

ინტერვიუ იგორ კვესელავასთან 

იგორ კვესელავა გამოცემასთან სამთავრობო ცვლილებებზე საუბრობს და მცირე მთავრობის იდეას მიესალმება. იგი ასევე არ ეთანხმება მოსაზრებას, თითქოს, განათლებისა და კულტურის სამინისტროს შერწყმა რომელიმე დარგის განვითარებას შეუშლის ხელს. მისი თქმით, თუკი დეპარტამენტებს გონივრულად უხელმძღვანელებენ, პრობლემა არ შეიქმნება.  

„კონკრეტულად ვინ იქნება ამ სამინისტროს ხელმძღვანელი, ვერ გეტყვით, არა მაქვს ინფორმაცია, თუმცა იყო რამდენიმე კანდიდატზე საუბარი, მაგრამ ვისზე შეჯერდებიან, ვერ გეტყვით. მე ვფიქრობ, რომ ისევ ძველი მინისტრი მიხეილ ჩხენკელი დარჩება. ძალიან კარგი მეცნიერია, მეცნიერთა ცნობილი ოჯახიდან და ალბათ იგი გააგრძელებს მუშაობას ახალ მთავრობაშიც. ახალი პრემიერ-მინისტრიც მეცნიერია, აქვს გამოცდილება ამ დარგში და ალბათ არ გაუჭირდება ღირსეული კადრის შერჩევა“, - აცხადებს კვესელავა და განათლების სფეროში რეფორმების აუცილებლობასაც უსვამს ხაზს. 

ათასობით ადამიანს უმუშევრობა ემუქრება - წინა სამთავრობო ცვლილებამ უმუშევრად 1221 ადამიანი დატოვა, ახლა მასშტაბები უფრო დიდი იქნება (რეზონანსი) 

ავტ.: მარი ჩიტაია

გამოცემის ცნობით, მართალია, "ქართულ ოცნებაში" ირწმუნებიან, რომ მასობრივი შემცირება არ იქნება, მაგრამ უკვე ცხადია, რომ სტრუქტურული ცვლილებების კვალდაკვალ, უახლოეს პერიოდში უმუშევართა არმიას კიდევ რამდენიმე ათასი ადამიანი დაემატება.

ინფრასტრუქტურის მინისტრ მაია ცქიტიშვილის განცხადებით, საჯარო სექტორიდან დათხოვნილთა შესახებ კონკრეტული ციფრი მას შემდეგ გახდება ცნობილი, როცა უწყებების ერთმანეთთან ინტეგრაცია მოხდება, თუმცა, საუბარი არა მასობრივ დათხოვნებზე, არამედ მართვის ოპტიმიზაციაზეა. 

„რეზონანსის“ ცნობით, მოსალოდნელია, რომ შემცირებულთა რაოდენობა იმაზე ბევრად მეტი აღმოჩნდეს, ვიდრე 2018 წლის დასაწყისში სამინისტროების რეორგანიზაციის შედეგად დაითხოვეს. რეფორმის პირველი ტალღის შედეგად სხვადასხვა სამინისტროდან რამდენიმე თვის წინ 1221 ადამიანი გაათავისუფლეს.

აკადემიკოს ავთო სილაგაძის ვარაუდით, წესით, დიდი წმენდა ნაკლებად მოსალოდნელია, რადგან მთავრობა დაფინანსების მოცულობას არ ამცირებს.

დასაქმებულთა მიმართ მთავრობის მიდგომას "გაერთიანებულ პროფკავშირებში" ხისტ პოლიტიკად აფასებენ. ორგანიზაციის ხელმძღვანელი ირაკლი პეტრიაშვილი ფიქრობს, რომ სამსახურიდან გათავისუფლებულ მოქალაქეებს სერიოზული პრობლემა შეექმნებათ, რაც იმათვითვე უნდა გაეთვალისწინებინა მთავრობას და მათ შესაბამის გადამზადებაზე ან ალტერნატიულ დასაქმებაზე ეზრუნა. პეტრიაშვილის ვარაუდით, უმუშევრობის დონე გაიზრდება. 
ეკონომისტების ნაწილი ფიქრობს, რომ რეალურად არ გვექნება უფრო მცირე მთავრობა, თუკი ბიუჯეტის ხარჯი არ შემცირდება. ანალიტიკოს ბესო ნამჩავაძის თქმით, მთავრობის ზომის შემცირება გულისხმობს მხოლოდ ერთ რამეს - სახელმწიფო ბიუჯეტის ხარჯის შემცირებას - „თუ სხვა რამეში გამოიხატება შემცირება, მაშინ არ გვექნება მცირე მთავრობა. ე.წ. არაფინანსური (კაპიტალური ხარჯი) და ფინანსური აქტივების (მაგ. სესხების გაცემა) ზრდაც საბიუჯეტო ხარჯია. მთავრობის ზომის შესამცირებლად სასურველია, მაგრამ არ არის აუცილებელი ხარჯის ნომინალში შემცირება, მთავარია, მშპ-თან მიმართებით პროცენტულად შემცირდეს“, - აცხადებს ნამჩავაძე.
"ჩემი შვილის ირგვლივ ახალი კამპანია დაიწყეს" - მაჩალიკაშვილი და სარალიძე ახალ აქციებს იწყებენ (რეზონანსი) 

ავტ.: ელზა პაპოშვილი
დავით სარალიძე და მალხაზ მაჩალიკაშვილი აქციებს გააგრძელებენ. ისინი აცხადებენ, რომ აქციები გაიმართება როგორც თბილისში, ასევე პანკისში. მაჩალიკაშვილის თქმით, აქციები მოდულის შენობასთან იქნება და იგი მისი შვილის მკვლელის დასჯას კვლავ მოითხოვს.

მაჩალიკაშვილი და ზაზა სარალიძე ახალი მთავრობის დამტკიცებას ელოდებიან და აპირებენ, შინაგან საქმეთა მინისტრთან და პრემიერთან შეხვედრა მოითხოვონ. სარალიძე ამბობს, რომ აქციები მშვიდობიან და სამართლებლივ ჩარჩოებში გაგრძელდება. იგი შსს-ს მიერ საქმის გამოძიებით უკმაყოფილოა, რადგან, მისი აზრით, არც არაფერს იძიებენ.

მაჩალიკაშვილი კი აცხადებს, რომ ხელისუფლებამ მისი შვილის სახელის კიდევ ერთხელ შებღალვისთვის შავი პიარკამპანია დაიწყო. ერთი კვირის წინ პანკისში მომხდარი დაპირისპირება კი მის პროვოცირებას ემსახურებოდა. მისი გამოწვევა სურდათ, რათა ან ვაჰაბისტების მხარე დაეჭირა ან კიდევ, პირიქით, მათ წინააღმდეგ წასულიყო.

„ჩემი შვილის ირგვლივ ახალი კამპანია დაიწყეს. იციან, რომ ხეობაში ხალხი მხარს მიჭერს და მათ ათას ტყუილებს უყვებიან. ყველამ კარგად იცის, რომ საერთაშორისო დონის ტერორისტი ჩემს შვილს ასე ღიად ტელეფონზე არ დაურეკავდა. ასევე, ყველამ კარგად იცის, რომ ჩატაევი, რომელსაც როგორც საქართველოს ხელისუფლებაში, ასევე ხეობაში მოკავშირეები ჰყავდა, ვიღაცა ლაწირაკ ბიჭზე დამოკიდებული არ იქნებოდა. წარმოგიდგენიათ, რა აბსურდია? 19 წლის ბიჭის იმედად ჩამოვიდა საქართველოში? თემირლანმა არც კი იცოდა, სინამდვილეში ეს ხალხი ვინ იყო“, - აცხადებს მალხაზ მაჩალიკაშვილი და დასძენს, რომ ამ კამპანიაში რუსლან ალხანაშვილი მონაწილეობდა, რომელიც „ოცნების“ წვრია. მას დავალებული ჰქონდა, რომ პანკისში ადგილობრივებს შორის დაპირისპირება და კონფლიქტი გამოეწვია. სპეცრაზმი წინა დღეს უკვე მობილიზებული იყო და მას ჰქონდა ინფორმაცია, რომ მსგავსი პროვოკაცია იგეგმებოდა. მაჩალიკაშვილის განცხადებით, სპეცრაზმი ხეობაში ღამე შემოიყვანეს და იქვე, ერთ-ერთ სოფელში დამალული ჰყავდათ.

ქართულ 33-კაციან "შავ სიას" შეიძლება აფხაზებმა საკუთარი სია დაუპირისპირონ (რეზონანსი) 

ავტ.: ეკატერინე ბასილაია

ოთხოზორია-ტატუნაშვილის სია უკვე ცნობილია. შავ სიაში 33 ადამიანია შესული, რომლებმაც საქართველოს მოქალაქეების მიმართ მძიმე დანაშაული - მკვლელობა, გატაცება, წამება, არაადამიანური მოპყრობა - ჩაიდინეს და როგორც სიაშია მითითებული, დანაშაულთა ათვლა 1991 წლიდან იწყება.

კონფლიქტოლოგები სიას არ იწონებენ, ამბობენ, რომ ის ძალიან ზედაპირულია და ნაჩქარევი, რადგან თუკი ჩადენილ დანაშაულთა ათვლა 1991 წლიდან იწყება, მაშინ სიაში 100 სახელი და გვარი მაინც უნდა მოხვედრილიყო. გარდა ამისა, ოთარ ტურნანბა, რომელიც მშვიდობიან ქართულ მოსახლეობას ატერორებდა და არაერთი ქართველი ჰყავს მოკლული, წლების წინ მოკლეს და კითხვა აქვთ, რატომ აღმოჩნდა უკვე მოკლული ადამიანი შავ სიაში.

„სიმართლე გითხრათ, მე ამ სიის გამოქვეყნების წინააღმდეგი ვიყავი, რადგან ამ ხალხზე რეაგირება ვერ მოხდება. სია ქმედითი ვერ იქნება, რადგან ეს ის ხალხია, რომლებიც თავისი ცხოვრების განმავლობაში დასავლეთში არ მოხვდებიან, რუსეთში კი მათ ხელს მაინც არავინ ახლებს," - აღნიშნავს არეშიძე.

მისი თქმით, ეს სია პოპულისტური ნაბიჯია და ახლა ოსები და აფხაზები გამოაქვეყნებენ "ქართველების შავ სიას".

აფხაზეთის უშიშროების ექსმინისტრ ლევან კიკნაძის თქმით, 1991 წლიდან დღემდე ბევრად მეტმა ადამიანმა ჩაიდინა სს დანაშაული და სიაში ბევრად მეტი ადამიანი უნდა შეეყვანათ. ამიტომ იმედოვნებს, რომ ეს 33 გვარი მხოლოდ დასაწყისია და სიას კიდევ ბევრი ადამიანი შეემატება.
გვჭირდება თუ არა 150-კაციანი პარლამენტი? - "კანონების დასაწერად 20 პროფესიონალი იურისტიც საკმარისი იქნება" (რეზონანსი) 

ავტ.: ია აბულაშვილი

გამოცემის ცნობით, მამუკა ბახტაძის განცხადებამ, რომ სტრუქტურული ოპტიმიზაციის კვლადაკვალ შემცირდება სამთავრობო ხარჯი, საზოგადოებაში გააჩინა მოსაზრება, რომ კარგი იქნება, თუ მომავალ საპარლამენტო არჩევნებზე დეპუტატთა რიცხვიც 100 კაცამდე შემცირდება.

„რეზონანსი“ ამ თემაზე ექსპერტებსა და პოლიტოლოგებს ესაუბრა. ანალიტიკოსები დეპუტატთა რიცხვის შემცირებას ემხრობიან, თუმცა, ფიქრობენ, რომ საკითხი მარტივად ვერ მოგვარდება. 

სოსო ცინცაძის აზრით, საქართველოს პარლამენტისთვის სრულიად საკმარისია 20 პროფესიონალი იურისტი, რომელიც კანონებზე იმუშავებს.

სოსო ცისკარიშვილი კი ფიქრობს, რომ საქართველოში მყოფი პარტიები, რომლებსაც ერთი სული აქვთ პარლამენტში მოხვდნენ, ამ ცვლილებას არ დასთანხმდებიან. 

რამაზ საყვარელიძე ხაზს უსვამს, რომ ეს საკითხი მარტივად ვერ მოგვარდება და მას  საკონსტიტუციო ცვლილება და ახალი არჩევნები სჭირდება. 
დეპუტატების შემცირებას სკეპტიკურად უყურებს გია ხუხუშვილიც და ამბობს, რომ მომავალ საპარლამენტო არჩევნებშიც ვერ გადაწყდება ეს საკითხი.

სესხის შეზღუდვას ხალხში გაღიზიანება არ გამოუწვევია (რეზონანსი) 

ავტ.: თამუნა მუკბანიანი
სტატიის თანახმად, შემოსავლის დადასტურების გარეშე სესხის გაცემის შეზღუდვამ უკვე იქონია გავლენა საბანკო სექტორზე. სამომხმარებლო სესხის გაცემა 50-70% არის შემცირებული, განვადება კი - 30%-ით. ჯერჯერობით უცნობია, როგორ იმოქმედა რეგულაციამ ქვეყნის ეკონომიკაზე, თუმცა ფაქტია, ზეგავლენა უკვე ჰქონდა მოქალაქეთა იმ ნაწილზე, რომლებმაც ბანკში შესაბამისი დოკუმენტაცია ვერ წარადგინეს და სესხზეც უარი ეთქვათ. მიუხედავად ამისა, საკრედიტო შეზღუდვით უკმაყოფილო თითქმის არავინაა.

რეგულაციას მიესალება ახალგაზრდა ფინანსისტთა და ბიზნესმენეთა ასოციაციის ვიცე-პრეზიდენტი ზურაბ კუკულაძეც. მისი თქმით, აღნიშნულ შეზღუდვას გრძელვადიან პერიოდში დადებითი ეფექტი ექნება.

ემუქრება თუ არა ქათმის გრიპის ახალი შემოტევა საქართველოს? - რუსეთში ეპიდემია მძვინვარებს, აზერბაიჯანმა რუსული ფრინველის ხორცის იმპორტი აკრძალა (რეზონანსი) 

ავტ.: ნათია ლომიძე
სტატიის თანახმად, რუსეთში ქათმის გრიპმა იფეთქა, საფრთხე გაჩნდა მეზობელ ქვეყნებშიც. ეპიდემიის გამო აზერბაიჯანმა რუსეთიდან ქათმის იმპორტი აკრძალა. რაც შეეხება საქართველოს, ამ მხრივ გადამწყვეტი ნაბიჯებისთვის ჯერ არც ერთ უწყებას არ მიუმართავს. სურსათის უვნებლობის სამსახურში ამბობენ, რომ ჩვენთან ნებისმიერი ხორცი მხოლოდ ინსპექტირების გავლის შემდეგ შემოდის. ასე რომ, ადგილობრივ ბაზარზე ფრინველის ხორცის შეზღუდვა არ მოხდება.

საქართველოს მეფრინველეობის განვითარების ასოციაციის ხელმძღვანელი ზურაბ უჩუმბეგაშვილი კი აღნიშნავს, რომ ჩვენი საზღვარი ყველაზე დაუცველია და ვისაც კი სურვილი გაუჩნდება, ნებისმიერი პროდუქტის შემოტანა შეუძლია. სწორედ ამის გამო ახლა მომეტებული ყურადღება გვმართებს.
ახალი თაობა 
მამუკა ბახტაძემ მთავრობა შეამცირა (ახალი თაობა) 

საქართველოს პრემიერ-მინისტრმა მამუკა ბახტაძემ სტრუქტურული ცვლილებები წარადგინა. როგორც ბახტაძემ მთავრობის კანცელარიაში გამართულ ბრიფინგზე განაცხადა, სტრუქტურული ცვლილებების შედეგად დარჩება 10 სამინისტრო და 1 სახელმწიფო მინისტრის აპარატი. 

მამუკა ბახტაძის თქმით, სტრუქტურული ცვლილებების კვალდაკვალ შემცირდება სამთავრობო ხარჯები. 

გამოცემა მკითხველს სტრუქტურული ცვლილებების დეტალებსა და მამუკა ბახტაძის ბრიფინგიდან ამონარიდებს აცნობს. 

„თუ კახიშვილს გაუშვებენ, წულუკიანის დატოვება არ შეიძლება“ (ახალი თაობა) 

ავტ.: ნონა ცაბაძე 

ინტერვიუ თორნიკე შარაშენიძესთან 

თორნიკე შარაშენიძე სამთავრობო და სტრუქტურულ ცვლილებებს აფასებს. მისი აზრით, თუკი მუშაობის სტილი არ შეიცვლება, სამინისტროების შერწყმა შესაკრებთა გადანაცვლებას დაემსგავსება. რესპონდენტი ნეგატიურად აფასებს განათლებისა და კულტურის სამინისტროების გაერთიანებას და ფიქრობს, რომ განათლების კუთხით ქვეყანაში ყველაზე დიდი ჩავარდნაა. 
შარაშენიძის განცხადებით, უცნობია ვინ იქნება იუსტიციის მინისტრი, მაგრამ თუკი კახიშვილს, საზოგადოებაში ყველაზე წარმატებულ მინისტრად აღიარებულ ფიგურას გაუშვებენ, წულუკიანს კი დატოვებენ, ეს ყველაზე დიდი შეცდომა იქნება, რადგან ქვეყანაში კრიზისი სწორედ თეა წულუკიანის დამსახურებით შეიქმნა. 

კითხვაზე - მოსალოდნელია თუ არა ვადამდელი არჩევნები, თორნიკე შარაშენიძე პასუხობს, რომ  საფუძველი არ არსებობს, ამას გარდა, ხელისუფლება ვერ მოსთხოვს მაჟორიტარებს ხელახლა ჩადონ ფული იმაში, რისთვისაც უკვე გაიღეს თანხა და გარანტირებული ოთხწლიანი მმართველობა მიიღეს. შარაშენიძე იხსენებს, რომ მიხეილ სააკაშვილიც კი ვერ დაუპირისპირდა თავის დროზე მაჟორიტარებს და ვარდების რევოლუციის შემდეგ მხოლოდ პროპორციული არჩევნების შედეგი გაუქმდა. 

თორნიკე შარაშენიძე მამუკა ბახტაძესაც აფასებს. ამბობს, რომ თუკი გავრცელებული ინფორმაცია მისი ბიძინა ივანიშვილის ოჯახთან ახლობლობის შესახებ მართალია, ეს სერიოზული კოზირია, რადგან კვირიკაშვილის შემთხვევაში მთავარი პრობლემა ბიძინა ივანიშვილის ნდობა აღმოჩნდა. – „დღეს ეს ნდობა აქვს ბახტაძეს აშკარად. შესაბამისად, ბახტაძეს ექნება გაცილებით მეტი პოლიტიკური მხარდაჭერა, ვიდრე კვირიკაშვილსა და ღარიბაშვილსაც კი. ეს კი ბახტაძისთვის დიდი პლუსია, მაგრამ მარტო მხარდაჭერა რას უშველის, თუ ბუნებამაც არ უშველა. თვითონ თუ არ გამოავლინა ფხა, ცოდნა და მმართველობის უნარი, მარტო ბიძინას მხარდაჭერა ვერ უშველის“, - აცხადებს შარაშენიძე და დასძენს, რომ ბიძინა ივანიშვილი, ალბათ ბახტაძეს არ გამოცვლის, მაგრამ თუ დაინახა მან ვერ გაამართლა, პრემიერის პოსტს გიორგი გახარია დაიკავებს. 
რესპონდენტი სამთავრობო კაბინეტში ძირეულ ცვლილებებს არ ელოდება, ფიქრობს, რომ მეტწილად, გიორგი კვირიკაშვილის კადრებს ჩაანაცვლებს მამუკა ბახტაძე, კახი კახიშვილი კი ან მთავარი პროკურორის პოსტზე წავა, ან იუსტიციის მინისტრად დაინიშნება, ამ ორივე შემთხვევაში მთავრობა სახის შენარჩუნებას შეძლებს. რაც შეეხება მაია ცქიტიშვილს, თორნიკე შარაშენიძე ხაზს უსვამს, რომ იგი ერთ-ერთი მათგანია, ვინც ბიძინა ივანიშვილის სრული ნდობით სარგებლობს, შესაბამისად, ცქიტიშვილი „დარჩება სამინისტროში როგორც ბიძინა ივანიშვილის ყურები და თვალები“. 

დავით დარჩიაშვილი: ივანიშვილის აზრებს დეპუტატი ჭიჭინაძე ახმოვანებს (ახალი თაობა) 

ავტ.: ნათია ხურცილავა 

ინტერვიუ დავით დარჩიაშვილთან

დავით დარჩიაშვილი მიიჩნევს, რომ მნიშვნელოვანი არ არის რამდენი მინისტრი იქნება ქვეყანაში, რადგან პრემიერი ფორმალურად ასრულებს კონსტიტუციურად საპასუხისმგებლო ფუნქციას, რეალური გადაწყვეტილებები კი სხვაგან მიიღება. „ევროპული საქართველოს“ წარმომადგენლის მტკიცებით, მამუკა ბახტაძე ვერ გააკონტროლებს ძალოვან უწყებებს, რადგან მას ამ სტრუქტურებზე გავლენა არ გააჩნია. 
დარჩიაშვილის თქმით, ასევე საგულისხმოა, როგორ აპირებს მამუკა ბახტაძე დაანონსებული 120 მილიონის ეკონომიას, თუკი ბიუროკრატიული ხარჯები არ შემცირდება. – „პოლიტიკის არსი რომ შეიცვალოს, ამ შემთხვევაში საჭიროა პოლიტიკური ნება და ინტელექტუალური რესურსი, რაც „ქართულ ოცნებას“ არ აქვს. ამიტომ ვამბობ, რომ მცირე მთავრობის კონცეფციას ხანგრძლივ პერსპექტივაში არანაირი ეფექტი არ ექნება, თუ რეალურად არ იქნა პოლიტიკური ნება. შეიძლება, ეს იყოს ორთქლის ერთგვარი გამოშვება, თან გააჩნია, მინისტრებად ვის დატოვებენ ახალ მთავრობაში. ცხადია, პერსონებს ვგულისხმობ. ამ ორთქლის გამოშვებას ისევ კრიზისული მოვლენები მოჰყვება“, - აცხადებს დარჩიაშვილი. 

პოლიტიკოსი მიიჩნევს, რომ თეა წულუკიანისა და სხვა მინისტრების დანიშვნისა თუ მოხსნის საკითხს ბიძინა ივანიშვილი წყვეტს, მას კი მოსწონს ადამიანები, რომლებიც დიდ ბოღმას ატარებენ, შესაბამისად, „სანამ ბიძინა ივანიშვილი პირადად არ იგრძნობს, რომ წულუკიანი მისი პრობლემა შეიძლება გახდეს, ასეთ გაურკვევლობაში გვამყოფებს“. 

დავით დარჩიაშვილი აქვე ხაზს უსვამს, რომ ბიძინა ივანიშვილი მთავარი პროკურორის პოსტს მხოლოდ საერთაშორისო და ადგილობრივი საზოგადოების ზეწოლის შედეგად შეელევა, შესაბამისად, რთული სათქმელია ვინ დაინიშნება ამ პოსტზე. 

„ევროპული საქართველოს“ წევრი დავით ჭიჭინაძის ბოლოდროინდელ განცხადებებსაც განიხილავს და ამბობს, რომ, სავარაუდოდ, ესეც ბიძინა ივანიშვილის სურვილების გაჟღერებაა. დარჩიაშვილის თქმით, შეიძლება მართლაც ვიფიქროთ, ვიღაცამ ურჩია ივანიშვილს, ყურადღება მიექცია, მაგალითად, მეზობელ თურქეთში განვითარებული მოვლენებისთვის, რადგან ერდოღანმა უკმაყოფილების ტალღას დაასწრო და ვადამდელი არჩევნები დანიშნა, რითაც ძალაუფლება შეინარჩუნა და არ არის გამორიცხული, ბიძინა ივანიშვილიც ამ სქემას განიხილავდეს. 
მამუკა ტუსკაძე: ხელისუფლებამ უნდა დასაჯოს ყველა ჩინოვნიკი, რომელსაც ერთხელ მაინც ჰყავს პატიმარი ნაცემი (ახალი თაობა)

 ავტ.: გულიკო ბალაძე 
ინტერვიუ უფლებადამცველ მამუკა ტუსკაძესთან

მამუკა ტუსკაძე სასჯელაღსრულების დაწესებულებებში არსებულ მდგომარეობას დადებითად აფასებს და მე-7 დაწესებულების გაუქმებას მიესალმება. ტუსკაძე უწყებაში მიღწეულ წარმატებას კახი კახიშვილს უკავშირებს და დარწმუნებულია, რომ იგი სადაც არ უნდა იყოს, ყველა უწყებაში წესრიგს დაამყარებს. 

რესპონდენტი ადამიანის უფლებების დაცვის საკითხებზეც საუბრობს და ამბობს, რომ ბოლო 6 წლის განმავლობაში წამება შეწყდა, თუმცა აუცილებელია, ჩადენილი დანაშაულის გამო პასუხი აგოს ყველა იმ ჩინოვნიკმა ვისაც პატიმრებისა თუ სხვა მოქალაქეების წამებასა და ცემაში მონაწილეობა რაიმე ფორმით აქვს მიღებული. 

ტუსკაძე ითხოვს, ხელისუფლებამ სამართლიანობის ტემპი დააჩქაროს და დამნაშავეები გასამართლდნენ. უფლებადამცველი იხსენებს, რომ მისი წამების საქმეზე გამოძიება ხუთი წლის წინ დაიწყო და ოლეგ ფაცაცია იყო ის ადამიანი, ვინც ორი ნეკნი და ყბა გაუტეხა, თუმცა, ამ ეპიზოდზე ციხის ყოფილი უფროსისათვის პასუხი დღემდე არ მოუთხოვიათ. 

ქეთი დოლიძე: როცა ტოტალური გაუნათლებლობაა, რატომ უნდა გაერთიანდეს განათლებისა და კულტურის სამინისტროები? (ახალი თაობა) 

ავტ.: ნონა ცაბაძე 

ინტერვიუ ქეთი დოლიძესთან 

ქეთი დოლიძე განათლებისა და კულტურის სამინისტროების გაერთიანების გამო უკმაყოფილებას გამოთქვამს. ამბობს, რომ განათლების სფეროში უაღრესად ბევრი პრობლემაა მოსაგვარებელი და ამ ფონზე კულტურის საკითხები მთლიანად ჩაიკარგება. 
 ვახტანგ მაისაია: თურქეთის პოლიტიკა საქართველოს მიმართულებით საკმაოდ აგრესიული იქნება (ახალი თაობა) 
ავტ.: გულიკო ბალაძე 

ინტერვიუ ვახტანგ მაისაიასთან 

ვახტანგ მაისაია „ახალ თაობასთან“ ინტერვიუში თურქეთში მიმდინარე მოვლენებს აფასებს. ამბობს, რომ ერდოღანმა ძალაუფლება კიდევ უფრო განიმტკიცა, შესაბამისად, ის გეოპოლიტიკური თამაშების კუთხით გააქტიურდება და კავკასიის რეგიონზე ჰეგემონიის დამყარებას ეცდება. მაისაიას ვარაუდით, თურქეთის პოლიტიკა საქართველოსთან მიმართებით აგრესიული იქნება. 
მაისაია ინტერვიუში საქართველოს მთავრობას - „თინეიჯერების მთავრობად“ მოიხსენიებს და ფიქრობს, რომ ქართველ პოლიტიკოსებს არსებულ გამოწვევებთან გამკლავება გაუჭირდებათ. 

